
4 ქულა 4 შესაძლებლიდან 

 

      ,,დინამო” (თბილისი) - ,,დინამო” (მინსკი) 2:1 (2:1) 

      თბილისი. ვ. ი. ლენინის სახელობის ,,დინამოს” სტადიონი. 11 მარტი 

      თბილისი: გაბელია, კეტაშვილი, ცვეიბა, ჭედია, გუბაზი, ტყებუჩავა, სვანაძე, 

სულაქველიძე, ქეცბაია (ფანცულაია, 67), გურული, მესხი (გ. ჯიშკარიანი, 62). 
      მინსკი: საცუნკევიჩი, როდნენოკი, გომონოვი, იანუშევსკი, შიროკი (ჟურკინი, 57), 

ზიგმანტოვიჩი, გოცმანოვი, კისტენი (დერკაჩი, 46), ალეინიკოვი, შალიმო, 

კონდრატიევი. 

      მსაჯი: ა. ბარიშნიკოვი (მოსკოვი). 

     
  ჩვენმა კორესპონდენტმა პირველი ტაიმის დამთავრების შემდეგ მცირე კომენტარი 

სთხოვა თბილისის ,,დინამოს” ყოფილ მოთამაშესა და მწვრთნელს, სპორტის 

დამსახურებულ ოსტატს გივი ჩოხელს. 

- ჩვენი გუნდის თამაშში, - თქვა ვეტერანმა, - აშკარა პროგრესი იგრძნობა მოთამაშეთა 

ფიზიკური მომზადებისა და საბრძოლო თვისებების მკვეთრი გაუმჯობესების 

თვალსაზრისით. მინსკელებთან მეტად ძნელი მატჩის პირველი ნახევარი 

თბილისელებმა მაქსიმალური მობილიზაციით ჩაატარეს, დაღლილობა არც ერთი 

მათგანისთვის არ შეგვიტყვია, მართალია, სტუმრებმა რამდენიმე სახიფათო 

კონტრშეტევა განახორციელეს, ოთარ გაბელიასაც ძალზე ძნელი ბურთის მოგერიება 

მოუხდა კისტენის ძლიერი დარტყმის შემდეგ, მაგრამ ეს, ჩემი აზრით, მხოლოდ 
ეპიზოდი იყო. თბილისელები ტაიმის განმავლობაში საფუძვლიანად ფლობდნენ 

ინიციატივას. 

      მართლაც, მთელი ტაიმი ეპყრათ უპირატესობა მასპინძლებს მეტოქესთან, 

რომელიც ბოლო რამდენიმე წელია საბჭოთა ფეხბურთის ავანგარდში იმყოფება. ეს 

იოლი საქმე არაა. მინსკის ,,დინამო”, რომელიც უახლოეს ოთხშაბათს ევროპის 
ქვეყნების თასების მფლობელთა თასზე შინ უნდა შეხვდეს ბელგიის ძლიერ გუნდს 

,,მეხელენს” და ნახევარფინალში მოხვედრის კანდიდატია, ახლა მეტად ძლიერი 

ძალაა, გუნდის შემადგენლობაში მაღალი კლასის ფეხბურთელები გამოდიან, 

მინსკელები საკუთარი თუ მეტოქის მინდვრებზე სტაბილური ძალით თამაშობენ, 

ამიტომაც შეიძლება გარკვეული დასკვნები გამოვიტანოთ ჩვენი გუნდის სასტარტო 

მზადყოფნის შესახებ. 

      გ. ჩოხელმა სწორად აღნიშნა: თბილისის ,,დინამო” ჩემპიონატის ამ ეტაპზე 

გაცილებით უკეთ გამოიყურება, ვიდრე შარშან. მოთამაშეები ფიზიკურად საუკეთესოდ 

არიან მომზადებული, მაქსიმალური ენერგიით, მონდომებით იბრძვიან. თუ შარშან 
პირველი ორი ტურის შემდეგ გუნდს წაგებათა სვეტში 2 დამარცხება ეწერა და 0 ქულით 

გათამაშების ცხრილის ბოლოში იმყოფებოდა, ახლა სატურნირო ვითარება 

რადიკალურად შეიცვალა, ჩვენს გუნდს ორი მოგება აქვს. 

      ყველაფერი ეს დიდად საიმედო ამბავია და პერსპექტივაც კარგი გვესახება. 

შეიძლება ისიც ითქვას, რომ თბილისის ,,დინამო” თანდათან თავს აღწევს უმძიმეს 
კრიზისს, პოულობს თავის თამაშს, ყველაფერს ამას ცხადად და ნათლად ვხედავთ. 

      მაგრამ თავის ნაადრევი დაიმედება და მოჭარბებული ოპტიმიზმი შეიძლება 

ჩვენთვის საზიანო გამოდგეს. უფლება არა გვაქვს ყველა პრობლემა გადაჭრილად 



ჩავთვალოთ. შესვენების შემდეგ, როცა მინსკის ,,დინამო” დამარცხების წინაშე 

აღმოჩნდა და მთელი თავისი ძალები გაშალა მდგომარეობის სახსნელად, 

მასპინძლებს მნიშვნელოვნად გაუჭირდათ, ამ პერიოდში საკმაოდ იყო შეცდომები, 

განსაკუთრებით დაცვიდან შეტევაზე გადასვლის დროს, გუნდის საერთო სამოქმედო 

გეგმა დაირღვა, ნახევარდაცვის ხაზი მხოლოდ მომგერიებლის როლში აღმოჩნდა, იგი 

დროული გადაცემებით ვერ ამარაგებდა თავდამსხმელებს, მძიმე სამუშაო გაუჩნდათ 
მცველებს. 

      2 მატჩი – 2 მოგება, 4 ქულა! ეს მეტად პერსპექტიული ციფრებია, მაგრამ უახლოეს 

ორ ტურში სტუმრად გვიწევს თამაში ლენინგრადის ,,ზენიტთან” და მოსკოვის 

,,ლოკომოტივთან”, სტუმრად კი მარტოოდენ მონდომებამ და წინააღმდეგობის 

გაწევის უნარმა, შესაძლოა, ვერ გვიშველოს, საჭიროა თამაშის კლასის გაუმჯობესება, 
ცალკეულ ფეხბურთელთა ოსტატობის ამაღლება, გუნდმა არავითარ შემთხვევაში არ 

უნდა დაკარგოს კოლექტივიზმის ის მაღალი გრძნობა, რომელიც მან თბილისში 

ჩატარებულ პირველ ორ მატჩში გამოიჩინა. მინსკელებმა თამაშის მეორე ტაიმის 

რთულ ვითარებაში, მეტოქის უკიდურესად აქტიური მოქმედების უკიდურესად აქტიური 

მოქმედების პირობებში მასპინძლებმა შეძლეს ასეთივე ენერგიული კონტრთამაშის 

დაპირისპირება და შეინარჩუნეს გამარჯვება. ისიც აღსანიშნავია, რომ თბილისელები 

წონასწორობიდან ვერ გამოიყვანა მსაჯის 43-ე წუთზე დანიშნულმა ერთობ 

პრობლემატურმა 11-მეტრიანმა. 

      თბილისელებმა პირველ წარმატებას 29-ე წუთზე მიაღწევს, როცა მინსკელთა კარში 

საჯარიმო დაინიშნა. კეტაშვილმა ძლიერად დაარტყა, მეკარე საცუნკევიჩმა მოასწრო 
რეაგირება, მოიგერია ბურთი, მაგრამ იგი ძელს მოხვდა, მინდორში დაბრუნდა და აქ 

ყველას დაასწრო მინდვრის სიღრმიდან სწრაფად შემოჭრილმა სულაქველიძემ – 1:0. 

      ზუსტად 10 წუთის შემდეგ მინსკელთა ერთ-ერთმა მცველმა თავის საჯარიმო 

მოედანზე უხეშად წააქცია გურული, პენალტი გურულმა ზუსტად, ძლიერად დაარტყა – 

2:0. 
      მცირე ხნის შემდეგ მსაჯმა 11-მეტრიანი უკვე მასპინძელთა მხარეს დანიშნა. 

დარტყმა ზუსტად შეასრულა ზიგმანტოვიჩმა – 1:2. 

      გამარჯვების შენარჩუნება ჩვენი გუნდისთვის მეტად ძნელი იყო, მაგრამ 

ფეხბურთელებმა ძალები არ დაიშურეს და ყველაფერი გააკეთეს, რათა ქულათა 

მაქსიმუმით დაემთავრებინათ ჩემპიონატის პირველი 2 ტური. 

      ეს საბრძოლო განწყობილება თბილისის ,,დინამოს” სტუმრად ჩატარებულ 

მატჩებშიც უნდა შეინარჩუნოს.  

 

ლელო 13.03.88 
 


